
Integrasi kecerdasan buatan (AI) dalam pengajaran dan pembelajaran (PdP) 
bahasa Arab semakin diterokai seiring dengan perkembangan teknologi 
pendidikan. Pengaplikasian AI berpotensi menyediakan pengalaman pembelajaran 
yang lebih interaktif dan fleksibel, di samping membantu pelajar memperoleh 
bahan pembelajaran, latihan serta maklum balas dengan lebih pantas. Dalam 
pembelajaran bahasa Arab, penggunaan AI dapat menyokong penguasaan 
pelbagai kemahiran bahasa. Sehubungan itu, motivasi pelajar merupakan salah 
satu faktor penting yang dapat mempengaruhi penglibatan, minat dan 
kesungguhan mereka dalam proses pembelajaran. Kajian ini bertujuan mengenal 
pasti tahap penggunaan AI dalam pembelajaran bahasa Arab, tahap motivasi 
pelajar serta hubungan antara penggunaan AI dengan motivasi dalam 
pembelajaran bahasa Arab. Kajian ini menggunakan pendekatan kuantitatif 
melalui reka bentuk tinjauan. Data dikumpulkan daripada 165 orang pelajar 
menggunakan instrumen soal selidik dan dianalisis secara deskriptif serta kolerasi 
bagi menentukan tahap penggunaan AI, tahap motivasi dan hubungan antara 
kedua-dua pemboleh ubah. Dapatan menunjukkan bahawa majoriti responden 
mempunyai tahap penggunaan AI yang tinggi, iaitu seramai 106 orang (64%), 
manakala 52 orang (32%) berada pada tahap sederhana dan 7 orang (4%) pada 
tahap rendah. Dari aspek motivasi pula, seramai 103 orang (62%) menunjukkan 
tahap motivasi yang tinggi, diikuti 57 orang (35%) pada tahap sederhana dan 5 
orang (3%) pada tahap rendah. Analisis korelasi menunjukkan terdapat hubungan 
positif yang sangat kuat dan signifikan antara penggunaan AI dengan motivasi 
pelajar, dengan nilai korelasi r = 0.858 (p < 0.001). Dapatan menunjukkan bahawa 
penggunaan AI mempunyai hubungan positif yang sangat kuat dengan motivasi 
pelajar dalam pembelajaran bahasa Arab. Secara keseluruhannya, kajian ini 
memperlihatkan bahawa AI berpotensi menjadi medium sokongan yang relevan 
dalam mewujudkan pengalaman pembelajaran bahasa Arab yang lebih menarik, 
interaktif dan berpusatkan pelajar serta berpotensi mempertingkatkan 
penglibatan dan motivasi pelajar dalam menguasai bahasa Arab. 

Keywords: 

The integration of artificial intelligence (AI) in the teaching and learning of Arabic 
has increasingly been explored in line with the development of educational 
technology. The application of AI has the potential to provide a more interactive 
and flexible learning experience, while enabling students access learning materials, 
exercises, and feedback more efficiently. In Arabic language learning, the use of AI 
can support the development of various language skills. In this regard, students’ 
motivation is an important factor that can influence their engagement, interest, 
and commitment throughout the learning process. This study aims to identify the 
level of AI use in Arabic language learning, the level of students’ motivation, and 
the relationship between AI use and students’ motivation in Arabic language 
learning. This study employed a quantitative approach using a survey research 
design. Data were collected from 165 students through a questionnaire and 
analysed using descriptive and coleration statistics to determine the level of AI use, 
the level of motivation, and the relationship between the two variables. The 
findings showed that the majority of respondents demonstrated a high level of AI 
use, with 106 students (64%), while 52 students (32%) were at a moderate level 
and 7 students (4%) were at a low level. In terms of motivation, 103 students (62%) 
demonstrated a high level of motivation, followed by 57 students (35%) at a 
moderate level and 5 students (3%) at a low level. Correlation analysis revealed a 
very strong and statistically significant positive relationship between AI use and 
students’ motivation, with a correlation coefficient of r = 0.858 (p < 0.001). The 
findings indicate that AI use has a very strong positive relationship with students’ 
motivation in Arabic language learning. Overall, this study demonstrates that AI 
has the potential to serve as a relevant supportive medium in creating a more 
engaging, interactive, and student-centred Arabic language learning experience. 
AI has the potential to support and enhance students’ engagement and motivation 
in learning Arabic. 

1. Pengenalan 
 

Pada masa kini, pelbagai institusi pengajian tinggi di Malaysia menawarkan program 
pengajian bahasa Arab yang merangkumi pelbagai tujahan seperti bahasa Arab komunikasi, bahasa 
al-Quran, kesusasteraan Arab serta bahasa Arab untuk pelbagai tujuan khusus seperti agama, 
pelancongan, perniagaan dan sebagainya. Fenomena ini menunjukkan bahawa bahasa Arab terus 
berkembang seiring dengan tuntutan dan keperluan pendidikan, sama ada pada peringkat nasional 
mahupun global. Perkembangan ini turut mencerminkan kepentingan bahasa Arab sebagai salah satu 
bahasa yang mempunyai nilai tambah dan kepentingan dalam bidang pendidikan, penyelidikan, 
kerjaya dan komunikasi antarabangsa. Penawaran program bahasa Arab yang pelbagai juga 
memberikan peluang kepada pelajar untuk memilih bidang pengkhususan yang bersesuaian dengan 
minat, keperluan dan matlamat kerjaya mereka. Mohamad Rofian et al., [1] berpandangan 
keberkesanan pengajaran bahasa Arab di Malaysia dipengaruhi oleh beberapa faktor penting. 
Antaranya ialah interaksi yang aktif antara guru dengan pelajar, di mana guru perlu berperanan 
secara proaktif melalui komunikasi dua hala, bimbingan serta pemberian contoh yang sesuai. Selain 
itu, persekitaran pembelajaran bahasa Arab yang kondusif turut memainkan peranan dalam 
membantu meningkatkan penguasaan pelajar. Penggunaan teknologi pendidikan, pemilihan kaedah 
pengajaran yang bersesuaian serta penerapan teknik yang berkesan juga menjadi elemen penting 
dalam mewujudkan proses PdP bahasa Arab yang lebih menarik, interaktif dan berkesan. 

Selain itu, perkembangan teknologi digital turut memberikan perubahan terhadap kaedah 
PdP bahasa Arab. Penggunaan pelbagai sumber digital, platform pembelajaran dalam talian dan 
aplikasi berasaskan kecerdasan buatan (AI) berpotensi menyokong proses penguasaan kemahiran 
bahasa Arab secara lebih fleksibel. Pelajar bukan sahaja dapat mengakses bahan pembelajaran 
dengan lebih mudah, malah berpeluang menjalankan pembelajaran kendiri mengikut tahap dan 
keperluan masing-masing. Sehubungan itu, pengintegrasian teknologi dalam pendidikan bahasa Arab 

perlu diberi perhatian bagi memastikan proses pengajaran dan pembelajaran sentiasa selaras dengan 
perkembangan pendidikan dan teknologi semasa. Kecerdasan buatan (AI) kini menjadi salah satu alat 
bantu mengajar (ABM) yang boleh dimanfaatkan oleh guru dan pelajar dalam pembelajaran bahasa 
Arab. Penggunaan ABM berasaskan AI merupakan perkembangan terkini yang selaras dengan 
keperluan generasi kini yang lebih dekat dengan teknologi digital. 

Dalam pembelajaran bahasa Arab, perkembangan ABM dapat dilihat daripada penggunaan 
bahan konvensional seperti buku teks, papan hitam, kad imbasan dan gambar kepada penggunaan 
projektor, audio, video, komputer dan aplikasi pembelajaran. Kaedah terdahulu banyak membantu 
pelajar menguasai kosa kata, tatabahasa, kemahiran membaca dan mendengar. Perkembangan 
teknologi digital pula menjadikan pembelajaran bahasa Arab lebih interaktif melalui video, kuiz 
dalam talian dan aplikasi bahasa. Kini, AI memperluas lagi penggunaan ABM dalam pembelajaran 
bahasa Arab. AI boleh membantu pelajar menterjemah perkataan, membina ayat, mendapatkan 
latihan tatabahasa, berlatih perbualan serta menerima maklum balas tentang penggunaan bahasa. 
Guru juga boleh memanfaatkan AI untuk menghasilkan bahan dan aktiviti PdP yang lebih menarik 
dan sesuai dengan tahap penguasaan pelajar. 

Walaupun penggunaan kecerdasan buatan (AI) dalam pendidikan bahasa Arab semakin 
berkembang, kajian yang meneliti penggunaan AI dalam pembelajaran bahasa Arab, khususnya 
hubungannya dengan motivasi pelajar di Malaysia, masih belum diterokai secara menyeluruh. Kajian 
terdahulu lebih banyak memberi tumpuan kepada penggunaan teknologi digital, aplikasi 
pembelajaran dan bahan multimedia dalam membantu proses pengajaran dan pembelajaran bahasa 
Arab, manakala aspek penggunaan AI dalam meningkatkan motivasi pelajar masih kurang mendapat 
perhatian. Keadaan ini menunjukkan wujudnya jurang kajian berkaitan sejauh mana penggunaan AI 
dapat mempengaruhi motivasi pelajar untuk mempelajari bahasa Arab secara aktif dan berterusan. 
Hal ini penting kerana motivasi merupakan salah satu faktor yang mempengaruhi minat, penglibatan, 
kesungguhan, pembelajaran kendiri dan keberterusan pelajar dalam menguasai bahasa Arab. 
Penggunaan AI yang bersifat interaktif, fleksibel dan responsif berpotensi memberikan pengalaman 
pembelajaran yang lebih menarik melalui penyediaan maklum balas segera, latihan yang bersesuaian 
dengan tahap penguasaan serta peluang kepada pelajar untuk berinteraksi dan menjalankan 
pembelajaran secara kendiri. Walau bagaimanapun, keberkesanan penggunaan AI dalam 
meningkatkan motivasi pelajar masih perlu diteliti berdasarkan konteks dan keperluan pembelajaran 
bahasa Arab di Malaysia.  

Sehubungan itu, kajian ini penting untuk memberikan gambaran empirikal tentang peranan 
AI dalam menyokong motivasi pelajar dalam pembelajaran bahasa Arab. Dapatan kajian dapat 
membantu dalam mengenal pasti kaedah penggunaan AI yang bersesuaian bagi merangsang minat, 
meningkatkan penglibatan dan menggalakkan pembelajaran kendiri dalam kalangan pelajar. Selain 
itu, dapatan kajian juga dapat menjadi panduan dalam merancang strategi pengajaran bahasa Arab 
yang mengintegrasikan teknologi AI secara terancang dan selaras dengan perkembangan pendidikan 
digital semasa. Kajian ini dapat menyumbang kepada pengembangan kajian berkaitan teknologi 
dalam pendidikan bahasa Arab dengan memberikan penekanan terhadap aspek motivasi pelajar 
yang masih kurang diberi perhatian. Justeru, kajian ini bertujuan meneliti penggunaan kecerdasan 
buatan dalam pembelajaran bahasa Arab serta hubungannya dengan motivasi pelajar, dengan 
memberi tumpuan kepada tahap penggunaan AI, tahap motivasi pelajar dan hubungan antara 
penggunaan AI dengan motivasi dalam pembelajaran bahasa Arab. 

2. Kecerdasan Buatan Dalam Pendidikan Bahasa Arab 
 

Istilah kecerdasan buatan atau lebih dikenali sebagai Artificial Intelligence (AI) bukan lagi 
sesuatu yang asing dalam kalangan masyarakat, khususnya mereka yang terlibat dalam bidang 
pendidikan sama ada pelajar dan tenaga pengajar. Penggunaan AI dilihat mampu menjadi salah satu 
alat sokongan yang berkesan dalam proses pengajaran dan pembelajaran kerana dapat membantu 
memperoleh maklumat dengan lebih pantas serta memudahkan penyelesaian masalah. Di samping 
itu, penggunaan AI secara berhemah juga berpotensi meningkatkan motivasi pelajar untuk meneroka 
ilmu pengetahuan, menggalakkan pembelajaran kendiri serta mewujudkan pengalaman 
pembelajaran yang lebih menarik dan interaktif. Penggunaan kecerdasan buatan dalam pendidikan 
bahasa Arab telah menghasilkan pelbagai aplikasi yang dapat menyokong penguasaan kemahiran 
bahasa. Antaranya termasuklah Qalam dan Tashkeel yang digunakan untuk membantu 
meningkatkan kemahiran menulis, SpeakPal bagi menyokong kemahiran bertutur, manakala 
DeepSeek pula boleh dimanfaatkan untuk mendapatkan penjelasan berkaitan hukum I‘rab dalam 
bahasa Arab. Kepelbagaian aplikasi ini memberikan peluang kepada pelajar untuk memilih kaedah 
pembelajaran yang bersesuaian dengan keperluan dan kemahiran yang ingin dikuasai [2]. Pada masa 
yang sama, penggunaan AI secara berkesan dapat meningkatkan motivasi pelajar untuk meneroka 
pembelajaran bahasa Arab secara kendiri serta menjadikan proses pembelajaran lebih fleksibel dan 
menarik. 

Pencapaian pelajar bukan penutur jati dalam pembelajaran bahasa Arab sering kali berada 
pada tahap yang kurang memuaskan. Keadaan ini antaranya disebabkan oleh penggunaan 
pendekatan pembelajaran tradisional yang bersifat statik, kurang interaktif dan mempunyai 
keterbatasan dari aspek fleksibiliti. Kaedah sedemikian dilihat kurang selari dengan tuntutan 
pembelajaran abad ke-21 yang menekankan pendekatan lebih dinamik, interaktif dan berpusatkan 
pelajar. Oleh itu, penerapan kaedah pembelajaran yang lebih inovatif dan fleksibel perlu diberi 
perhatian bagi memenuhi keperluan serta gaya pembelajaran pelajar yang semakin pelbagai. 
Pengintegrasian kaedah pembelajaran yang lebih inovatif dapat mengubah persepsi dan motivasi 
pelajar.  

Nur Hafizah et al., [3] menjalankan kajian berkaitan pembelajaran penulisan bahasa Arab 
berbantukan AI. Dapatan kajian menunjukkan bahawa kecerdasan buatan (AI) digunakan oleh pelajar 
dalam pelbagai aktiviti pembelajaran, termasuk menjana idea, menterjemah teks, melakukan 
parafrasa, menyemak tatabahasa serta mencari dan mengesahkan bahan rujukan. Penggunaan 
fungsi-fungsi tersebut dapat mempercepatkan proses mendapatkan maklumat, meningkatkan 
keyakinan pelajar terhadap kebolehan diri serta membantu mereka menghasilkan draf awal dengan 
lebih mudah. Walau bagaimanapun, responden turut mengenal pasti beberapa batasan seperti risiko 
kebergantungan yang berlebihan terhadap AI, ketidaktepatan dalam struktur ayat bahasa Arab dan 
kewujudan rujukan akademik yang kurang tepat. Dalam hal ini, peranan pengajar dilihat amat 
penting bagi memastikan ketepatan aspek bahasa, kesesuaian penyampaian dan kesahihan 
maklumat yang diperoleh. Oleh itu, AI wajar digunakan sebagai medium sokongan dalam proses 
pembelajaran dan bukannya sebagai pengganti kepada peranan pendidik, khususnya dalam 
memastikan kualiti akademik sentiasa terpelihara. 

Wan Adnan [2] menjalankan kajian berkaitan motivasi pelajar dalam penggunaan kecerdasan 
buatan untuk pembelajaran Nahu Arab. Dapatan kajian menunjukkan bahawa para pelajar 
mempunyai tahap motivasi yang tinggi dalam menggunakan AI bagi tujuan pembelajaran Ilmu Nahu. 
Kajian ini memberikan gambaran awal tentang tahap kesediaan dan minat pelajar dalam penerapan 
AI, sekali gus menjadi asas penting bagi institusi pendidikan tinggi dalam merangka strategi 
pengajaran yang lebih interaktif, efisien dan berpusatkan pelajar. Sehubungan itu, penggunaan AI 

secara terancang dan beretika berpotensi mewujudkan pengalaman pembelajaran yang lebih 
menarik serta membantu pelajar menguasai Ilmu Nahu dengan lebih berkesan. 

Wan Adnan [4] menjalankan kajian bagi mengenal pasti tahap pengetahuan pelajar terhadap 
penggunaan teknologi kecerdasan buatan dalam proses pembelajaran bahasa Arab serta menilai 
keberkesanannya dalam penguasaan ilmu Nahu. Dapatan kajian menunjukkan bahawa kecerdasan 
buatan sering dimanfaatkan oleh pelajar bagi melaksanakan beberapa tugasan berkaitan 
pembelajaran Nahu. Antaranya ialah proses I‘rab, iaitu menentukan baris pada huruf terakhir sesuatu 
kalimah, yang mencatatkan penggunaan sebanyak 36.6%. Selain itu, kecerdasan buatan turut 
digunakan untuk mencari makna perkataan sebanyak 27.5%, memahami teori Nahu sebanyak 10.8% 
dan mendapatkan bahan rujukan bagi tugasan subjek sebanyak 7.5%. Kajian tersebut turut meneliti 
manfaat serta cabaran yang dihadapi oleh pelajar ketika menggunakan teknologi kecerdasan buatan 
dalam pembelajaran ilmu Nahu bahasa Arab. Secara keseluruhannya, penggunaan teknologi ini 
menunjukkan potensi dalam membantu pelajar memahami dan menguasai aspek-aspek tertentu 
dalam pembelajaran Nahu 

Yuslina et al., [5] menerusi analisis literatur mengenai pengajaran dan pembelajaran bahasa 
Arab dengan menggunakan teknologi serta kecerdasan buatan (AI) mendapati terdapat 13 kajian   
yang   telah dijalankan oleh penyelidik terdahulu. Hasil kajian menunjukkan bahawa penggunaan 
teknologi dan AI dapat meningkatkan keberkesanan proses PdP, di samping menyokong 
pembangunan aplikasi serta reka bentuk PdP berasaskan AI. Selain itu, beberapa kajian turut 
membincangkan peluang yang wujud melalui transformasi pengajaran bahasa Arab dalam era digital. 
Perkembangan ini menunjukkan bahawa jumlah kajian semakin bertambah seiring dengan kemajuan 
teknologi dan AI serta peningkatan minat terhadap penerapan inovasi dalam meningkatkan kaedah 
pengajaran dan pembelajaran bahasa Arab. Menerusi analisis literatur ini juga, ia turut menunjukkan 
bahawa penggunaan kecerdasan buatan (AI) dalam PdP bahasa Arab memberikan pelbagai manfaat 
kepada pengajar dan pelajar. Kajian pada tahun 2023 dan 2024 menunjukkan bahawa AI dapat 
meningkatkan kompetensi pelajar dalam aspek tatabahasa, terjemahan serta kemahiran bertutur 
dan menulis bahasa Arab. Penggunaan teknologi seperti Google Translate, Google Assistant dan 
ChatGPT juga membantu pelajar mengenal pasti struktur tatabahasa, menterjemah maklumat, 
mendapatkan penerangan serta berlatih komunikasi bahasa Arab secara lebih interaktif. Dengan 
demikian, AI berpotensi menjadi alat sokongan yang dapat memperkaya pengalaman pembelajaran 
bahasa Arab. 

Selain itu, Aulya et al., [6] turut menjalankan kajian tinjauan literatur sistematik yang 
membincangkan perkembangan kecerdasan buatan dalam bidang pendidikan, khususnya dalam 
pengajaran dan pembelajaran bahasa Arab. Hasil kajian menunjukkan bahawa terdapat pelbagai 
aplikasi berasaskan kecerdasan buatan yang boleh dimanfaatkan untuk meningkatkan penguasaan 
bahasa Arab. Antaranya ialah Virtual Mentor yang membantu memberikan penerangan berkaitan 
teori bahasa Arab, Presentation Translator yang berupaya menterjemahkan pertuturan ke dalam 
bahasa Arab melalui rakaman suara, serta Smart Content yang menyediakan perpustakaan digital 
dengan pelbagai sumber rujukan berbahasa Arab. Secara keseluruhannya, kajian tersebut 
menunjukkan bahawa penggunaan kecerdasan buatan berpotensi membantu meningkatkan 
kemahiran dan penguasaan bahasa Arab dalam kalangan pelajar. Walau bagaimanapun, 
penggunaannya tetap memerlukan pemantauan dan bimbingan daripada pendidik bagi memastikan 
teknologi tersebut digunakan secara tepat dan berkesan. 

Salah satu aplikasi berasaskan kecerdasan buatan yang digunakan dalam bidang pendidikan 
ialah Liveworksheets, iaitu platform pembelajaran secara dalam talian yang dapat menarik minat dan 
perhatian pelajar terhadap topik yang dipelajari. Siti Fatimah [7] menganalisis keberkesanan platform 
ini menggunakan kaedah tinjauan literatur sistematik dengan mengumpulkan serta menganalisis 



Journal of Advanced Research in Computing and Applications 
Volume 45, Issue 1 (2026) 21-34 

 

26 
 

data daripada kajian-kajian terdahulu. Hasil kajian menunjukkan bahawa Liveworksheets berpotensi 
menjadi salah satu medium sokongan yang baharu dalam proses pembelajaran bahasa. Antara 
kelebihan aplikasi ini termasuklah penyediaan persekitaran pembelajaran yang lebih interaktif, 
membolehkan pelajar menyemak jawapan tugasan secara kendiri serta menyediakan pelbagai 
bentuk soalan dalam proses pembelajaran. Dapatan ini turut disokong oleh Novikova [8] yang 
menyatakan bahawa penggunaan aplikasi seperti Liveworksheets dapat menyediakan ruang kepada 
pelajar untuk mengembangkan kreativiti dan meneroka kaedah pembelajaran yang lebih inovatif 
dalam usaha menguasai sesuatu bahasa. 

Para pelajar perlu menguasai penggunaan kecerdasan buatan (AI) dalam pembelajaran 
bahasa Arab, di samping memahami kekangan dan batasan yang wujud dalam sistem pendidikan bagi 
tujuan penambahbaikan pada masa akan datang. Secara umumnya, Rajik [9] mendapati bahawa 
pelajar mempunyai minat yang tinggi untuk menguasai AI dalam proses pembelajaran kerana 
teknologi ini mudah diakses serta berperanan penting dalam menyokong pembelajaran. Dapatan 
tersebut turut selari dengan kajian Lin et al. [10] yang menegaskan kepentingan dalam memupuk 
minat dan motivasi pelajar terhadap penguasaan AI supaya proses pembelajaran dapat terus 
disesuaikan dengan perkembangan semasa. Oleh itu, penguasaan AI dalam kalangan pelajar tidak 
wajar dianggap hanya sebagai satu keperluan, tetapi perlu diberikan keutamaan dalam pendidikan. 
Langkah ini penting bagi memastikan kaedah pembelajaran sentiasa relevan dengan perkembangan 
teknologi serta perubahan yang berlaku dalam persekitaran pendidikan. 
 
3. Motivasi Pembelajaran Bahasa Arab 
 

Cabaran dalam pengajaran dan pembelajaran bahasa Arab semestinya tidak dapat dielakkan, 
namun setiap cabaran mempunyai solusinya. Khadijah et al., [11] menggariskan beberapa cabaran 
dihadapi dalam proses pengajaran dan pembelajaran bahasa Arab, khususnya ketidakupayaan 
pelajar untuk berkomunikasi dengan baik, penguasaan kosa kata yang terhad serta rasa takut atau 
kurang yakin untuk melakukan kesilapan ketika bertutur dalam bahasa Arab. Dapatan kajian beliau 
menunjukkan bahawa penggunaan strategi pembelajaran interaktif, seperti latihan pertuturan, 
simulasi situasi sebenar, tugasan secara berkumpulan dan permainan bahasa, dapat menyumbang 
secara signifikan terhadap peningkatan kemahiran bahasa Arab pelajar. Di samping itu, 
pengintegrasian teknologi melalui aplikasi pembelajaran bahasa (contohnya, Duolingo, Babbel) dan 
platform media sosial turut berperanan dalam meningkatkan penglibatan serta motivasi pelajar. 
Gabungan pendekatan interaktif dengan teknologi bukan sahaja dapat memperkukuh kefahaman 
dan kemahiran komunikasi bahasa Arab, malah mampu meningkatkan minat dan kesungguhan 
pelajar untuk menguasai bahasa tersebut. 

Tahap motivasi yang tinggi dalam kalangan pelajar untuk menguasai kecerdasan buatan boleh 
dijadikan sebagai salah satu petunjuk penting dalam menilai potensi serta keberkesanan penerapan 
teknologi tersebut dalam proses pembelajaran. Kajian Kamberovic [12] yang melibatkan seramai 256 
orang pelajar menunjukkan bahawa responden mempunyai kecenderungan yang positif terhadap 
penggunaan AI sebagai alat sokongan dalam pembelajaran. Dapatan tersebut selari dengan kajian 
Rajik [9] yang mendapati bahawa walaupun tahap pengetahuan dan pemahaman pelajar terhadap 
AI masih berada pada tahap sederhana, mereka tetap memperlihatkan minat serta kesungguhan 
yang tinggi untuk mempelajari dan menguasai teknologi tersebut. 

Selain itu, kajian Murakami [13] menunjukkan bahawa tahap motivasi pelajar terhadap 
penguasaan AI meningkat selepas teknologi tersebut diperkenalkan oleh tenaga pengajar. Kajian ini 
melibatkan pelajar daripada pelbagai bidang seperti pendidikan, sains, undang-undang, ekonomi dan 
bidang-bidang lain. Walaupun kadar peningkatan motivasi berbeza mengikut bidang, hasil kajian 

menunjukkan bahawa kesemua kumpulan pelajar mengalami peningkatan minat untuk menguasai 
penggunaan AI dalam bidang masing-masing. Keadaan ini menggambarkan bahawa pelajar semakin 
menyedari potensi AI dalam menyokong dan memperkasa proses pembelajaran.  
 Dari sudut keberkesanan dalam pembelajaran dan penguasaan bahasa Arab, ia sangat 
mempunyai perkaitan dengan motivasi pelajar. Kajian-kajian terdahulu membuktikan bahawa 
keberkesanan pembelajaran dan penguasaan bahasa Arab mempunyai hubungan dengan tahap 
motivasi pelajar. Nur Afifah et al., [14] menjalankan penyelidikan bertujuan mengkaji hubungan 
antara motivasi dengan kesediaan untuk berkomunikasi dalam bahasa Arab dalam kalangan pelajar 
Kolej Universiti Islam Perlis. Analisis korelasi menunjukkan terdapat hubungan positif yang kuat dan 
signifikan antara motivasi dengan kesediaan pelajar untuk berkomunikasi dalam bahasa Arab. 
Dapatan kajian menunjukkan bahawa pelajar mempunyai tahap motivasi dan kesediaan yang baik 
dalam komunikasi bahasa Arab. Namun begitu, usaha untuk meningkatkan tahap kesediaan pelajar 
berkomunikasi dalam bahasa Arab perlu diperkukuh agar mereka lebih bersedia dan yakin untuk 
berkomunikasi dalam pelbagai situasi. 

Selain itu, Nur Afifah et al., [15] turut menjalankan kajian hubungan motivasi pelajar terhadap 
penguasaan bahasa Arab dalam kalangan pelajar tingkatan lima di enam buah sekolah menengah 
arab Jabatan Agama Islam Melaka (SMA JAIM). Ujian korelasi menunjukkan terdapat hubungan 
positif yang signifikan antara motivasi pelajar dengan penguasaan bahasa Arab membuktikan 
bahawa semakin tinggi tahap motivasi pelajar, semakin baik penguasaan bahasa Arab mereka. 
Justeru, motivasi memainkan peranan penting dalam menyokong keberkesanan pembelajaran 
bahasa Arab. Motivasi pelajar juga boleh dipupuk melalui faktor dalaman seperti minat dan keinginan 
untuk belajar, serta faktor luaran seperti persekitaran pembelajaran, kaedah pengajaran guru dan 
penggunaan teknologi yang menarik. 
 Muhammad Zulazizi [16] menjalankan kajian keberkesanan program bahasa Arab dalam 
meningkatkan kosa kata, motivasi dan keyakinan murid. Hasil kajian menunjukkan bahawa program 
bahasa Arab memberikan kesan positif terhadap peningkatan kosa kata, motivasi dan keyakinan 
pelajar dalam mempelajari bahasa Arab. Sehubungan dengan itu, penggunaan pelbagai medium 
dalam PdP, seperti bahan visual, audio, aplikasi digital dan teknologi AI, dapat meningkatkan motivasi 
pelajar. Kepelbagaian medium menjadikan pembelajaran lebih menarik, interaktif dan tidak terhad 
kepada kaedah konvensional. Oleh itu, pemilihan medium yang sesuai dengan keperluan dan minat 
pelajar dapat membantu meningkatkan penglibatan serta motivasi mereka dalam pembelajaran 
bahasa Arab. 
 Siti Fatimah et al., [17] menjalankan sebuah kajian tinjauan literatur bertujuan mengenal pasti 
tahap motivasi pelajar dalam pembelajaran bahasa Arab, mengenal pasti hubungan sikap dan 
motivasi pelajar dalam pembelajaran dan pencapaian bahasa Arab dan mengenal pasti faktor-faktor 
yang mempengaruhi motivasi pelajar terhadap mata pelajaran bahasa Arab. Dapatan kajian 
menunjukkan bahawa motivasi intrinsik, seperti sikap, minat dan kesedaran diri, serta motivasi 
ekstrinsik, termasuk galakan ibu bapa, guru dan kaedah pengajaran, memainkan peranan penting 
dalam pembelajaran bahasa Arab. Motivasi ekstrinsik didapati memberikan pengaruh yang lebih 
ketara terhadap pembelajaran bahasa tersebut. Pelajar yang mempunyai sikap positif dan 
menganggap bahasa Arab sebagai mata pelajaran yang penting cenderung menunjukkan tahap 
motivasi serta pencapaian akademik yang lebih tinggi. Selain itu, pengajaran guru yang berkesan 
turut menyumbang kepada peningkatan motivasi pelajar. Dalam konteks semasa, penggunaan 
medium berasaskan AI dalam PdP bahasa Arab boleh menjadi salah satu pendekatan yang 
menyokong faktor-faktor tersebut. Penggunaan aplikasi seperti chatbot AI, alat terjemahan, penjana 
latihan dan teknologi suara dapat menjadikan pembelajaran lebih interaktif, fleksibel dan menarik, 

sekali gus berpotensi meningkatkan minat, keyakinan serta motivasi pelajar untuk mempelajari dan 
menggunakan bahasa Arab.  

Penguasaan bahasa Arab secara berkesan memerlukan pelajar mempunyai kepercayaan dan 
motivasi yang tinggi, memandangkan bahasa ini sering dianggap sebagai sukar dan mencabar, 
khususnya bagi pelajar yang bukan penutur jati. Sikap positif, keyakinan diri dan dorongan untuk 
terus belajar amat penting bagi membantu pelajar menghadapi kesukaran serta meningkatkan 
penguasaan bahasa Arab. Tambahan pula, terdapat kajian lepas merekodkan tahap motivasi pelajar 
yang rendah terhadap mata pelajaran bahasa Arab kerana merasa sukar untuk menguasainya [18]. 
Tambahan pula, Mohammad Haafiz et al., [18] mendapati terdapat hubungan yang sederhana, positif 
dan signifikan antara pengajaran guru dengan kepercayaan motivasi pelajar aliran agama terhadap 
mata pelajaran bahasa Arab. Oleh itu, guru perlu mempelbagaikan strategi pengajaran dari aspek 
penyampaian bahan pembelajaran, interaksi bersama pelajar serta penyediaan persekitaran 
pembelajaran yang kondusif. Kepelbagaian pendekatan tersebut dapat membantu meningkatkan 
kepercayaan motivasi, minat dan penglibatan pelajar dalam pembelajaran bahasa Arab. 

Secara keseluruhannya, penggunaan pelbagai medium dalam PdP bahasa Arab, sama ada 
secara konvensional, digital mahupun berasaskan kecerdasan buatan (AI), memainkan peranan 
penting dalam meningkatkan motivasi dan keberkesanan pembelajaran. Kepelbagaian medium 
membolehkan guru menyampaikan kandungan melalui kaedah yang lebih menarik dan bersesuaian 
dengan keperluan pelajar, manakala medium AI menawarkan pengalaman yang lebih interaktif, 
fleksibel dan responsif. Peningkatan motivasi melalui penggunaan medium yang sesuai dapat 
mendorong pelajar untuk lebih aktif dan yakin dalam mempelajari bahasa Arab, sekali gus memberi 
impak terhadap penguasaan kosa kata, tatabahasa, pertuturan, penulisan dan pencapaian akademik. 
Oleh itu, pemanfaatan medium secara menyeluruh dengan pengintegrasian AI secara terancang 
dapat memperkukuh proses PdP bahasa Arab serta memenuhi keperluan pembelajaran generasi 
masa kini. 

 
4. Metodologi Kajian 
 

Kajian ini merupakan kajian kuantitatif dengan menggunakan reka bentuk kajian tinjauan. 
Populasi kajian ini adalah bersifat homogen, iaitu terdiri daripada individu yang tergolong dalam latar 
belakang yang sama iaitu pelajar Universiti Islam Antarabangsa Tuanku Syed Sirajuddin (UniSIRAJ) 
yang mengambil kursus mata pelajaran bahasa Arab. Pendekatan persampelan bertujuan (purposive 
sampling) digunakan kerana ia membolehkan pemilihan responden secara khusus berdasarkan 
kriteria tertentu yang ditetapkan oleh pengkaji. Ia melibatkan 165 orang responden dari pelbagai 
kursus pengajian yang ditawarkan di UniSIRAJ. Instrumen kajian yang digunakan ialah soal selidik 
yang dibangunkan berdasarkan objektif kajian serta sorotan literatur yang berkaitan.  

Dapatan yang diperoleh daripada set soal selidik dihuraikan dan dipersembahkan secara 
deskriptif dan kolerasi dengan menggunakan nilai kekerapan, peratusan, min dan sisihan piawai. 
Rajah 1 menunjukkan taburan responden berdasarkan jantina bagi kajian ini. Daripada keseluruhan 
165 responden, majoriti adalah lelaki seramai 93 orang (56%), manakala responden perempuan 
berjumlah 72 orang (44%). Dapatan ini menunjukkan bahawa penyertaan responden lelaki dalam 
kajian berkaitan pengaplikasian kecerdasan buatan (AI) dalam pembelajaran bahasa Arab adalah 
sedikit lebih tinggi berbanding responden perempuan. Walau bagaimanapun, perbezaan ini tidak 
terlalu ketara dan menunjukkan bahawa kedua-dua jantina terlibat secara aktif dalam penggunaan 
teknologi AI dalam konteks pembelajaran Bahasa Arab. 

Rajah 1. Taburan responden mengikut jantina 

 
5. Dapatan Kajian 

 
Dapatan dan perbincangan kajian dibahagikan kepada empat bahagian iaitu demografi, tahap 

penggunaan AI dalam pembelajaran bahasa Arab, tahap motivasi dan hubungan antara tahap 
penggunaan AI dengan motivasi pelajar. Hubungan antara tahap penggunaan AI dengan motivasi 
pelajar dianalisis bagi menentukan sama ada terdapat perkaitan antara penggunaan teknologi 
tersebut dengan tahap motivasi pelajar dalam pembelajaran bahasa Arab. 
 
5.1 Demografi 
 

Bahagian ini mengemukakan dapatan bagi latar belakang responden. Ia bertujuan bagi mengenal 
pasti pengalaman responden menggunakan AI dalam pembelajaran bahasa Arab. Rajah 2 
menunjukkan pengalaman responden dalam menggunakan aplikasi berasaskan kecerdasan buatan 
(AI) dalam pembelajaran bahasa Arab. Kesemua responden dalam kajian ini, iaitu seramai 165 orang 
(100%), menyatakan bahawa mereka pernah menggunakan aplikasi AI dalam proses pembelajaran 
bahasa Arab. Dapatan ini menggambarkan bahawa penggunaan teknologi AI telah menjadi satu 
fenomena yang meluas dalam kalangan pelajar dan berpotensi memainkan peranan penting dalam 
menyokong proses pembelajaran bahasa, khususnya dalam konteks pembelajaran bahasa Arab. 

. 

 
Rajah 2. Pengalaman responden menggunakan aplikasi AI dalam pembelajaran Bahasa Arab 

 
Seterusnya, data berkaitan kekerapan penggunaan AI dalam pembelajaran bahasa Arab turut 

dikenal pasti. Rajah 3 menunjukkan kekerapan penggunaan aplikasi AI dalam pembelajaran bahasa 
Arab. Majoriti responden menggunakan AI secara berkala pada kadar kadang-kadang (setiap bulan) 
iaitu seramai 77 orang (47%). Selain itu, seramai 60 responden (36%) melaporkan bahawa mereka 
menggunakan AI dengan kerap, iaitu setiap minggu. Manakala 28 responden (17%) menyatakan 
bahawa mereka jarang menggunakan AI, iaitu sekitar dua hingga tiga bulan sekali. Dapatan ini 
menunjukkan bahawa walaupun penggunaan AI semakin meluas dalam kalangan pelajar, tahap 

kekerapan penggunaan masih berbeza-beza, bergantung kepada keperluan dan tahap integrasi 
teknologi tersebut dalam proses pembelajaran mereka. 

 
Rajah 3. Kekerapan penggunaan aplikasi AI dalam pembelajaran Bahasa Arab 

 
Selain itu, kajian ini turut mengenal pasti aplikasi AI yang digunakan oleh pelajar. Terdapat 

beberapa aplikasi yang disenaraikan oleh para responden. Jadual 1 memaparkan jenis aplikasi AI yang 
disenaraikan dan digunakan oleh responden dalam pembelajaran bahasa Arab. Dapatan 
menunjukkan bahawa aplikasi yang paling banyak digunakan ialah ChatGPT dengan jumlah pengguna 
seramai 118 orang (71.5%). Ini diikuti oleh Google Translate yang digunakan oleh 69 responden 
(41.8%) dan Gemini oleh 51 responden (30.9%). Selain itu, aplikasi Tashkeel digunakan oleh 21 
responden (12.7%), manakala aplikasi lain seperti Leo AI, DeepL Translate dan DeepSeek digunakan 
oleh 13 responden (7.9%). Dapatan ini menunjukkan bahawa aplikasi AI yang berfungsi sebagai alat 
pemprosesan bahasa dan penterjemahan merupakan antara teknologi yang paling banyak 
dimanfaatkan oleh pelajar dalam menyokong pembelajaran bahasa Arab. 

 
Jadual 1 
Aplikasi berasaskan AI yang digunakan 

Aplikasi N % 
Chat Gpt 118 71.5% 
Gemini 51 30.9% 
Google Translate 69 41.8% 
Tashkeel 21 12.7% 
Lain-Lain  
(Contoh: Leo Ai, Deepl Translate, Deepseek) 

13 7.9% 

Jumlah 165 100% 
 (Sumber: Data soal selidik 2026) 

 
5.2 Tahap Penggunaan Kecerdasan Buatan dalam Pembelajaran Bahasa Arab 

 
Penggunaan kecerdasan buatan (AI) dalam bidang pendidikan bahasa Arab semakin berkembang 

seiring dengan kemajuan teknologi digital. Dalam konteks pembelajaran bahasa Arab, AI dapat 
membantu pelajar mendapatkan maklumat, memahami sesuatu topik, menghasilkan idea serta 
meningkatkan kecekapan dalam menyiapkan tugasan. Oleh itu, tahap penggunaan kecerdasan 
buatan dalam pembelajaran perlu dilihat bagi mengetahui sejauh mana pelajar menggunakan 
teknologi ini dalam membantu proses pembelajaran mereka. Jadual 2 menunjukkan tahap 
penggunaan kecerdasan buatan dalam pembelajaran bahasa Arab berdasarkan klasifikasi tahap 

rendah, sederhana dan tinggi. Dapatan menunjukkan bahawa majoriti responden berada pada tahap 
penggunaan yang tinggi iaitu seramai 106 orang (64%). Sementara itu, seramai 52 responden (32%) 
berada pada tahap sederhana dan hanya 7 responden (4%) berada pada tahap penggunaan yang 
rendah. 

 
Jadual 2 
Taburan responden mengikut tahap penggunaan kecerdasan buatan dalam pembelajaran Bahasa Arab 

Tahap Penggunaan Frekuensi Peratus (%) Nilai Min Sisihan Piawai 

Rendah  (1.00 – 2.33) 7 4 3.8312 0.78441 
Sederhana (2.34 – 3.67)  52 32 
Tinggi (3.68 – 5.00) 106 64 
Jumlah 165 100 
(Sumber: Data soal selidik 2026) 

 
Nilai min keseluruhan bagi konstruk penggunaan kecerdasan buatan ialah 3.8312 dengan 

sisihan piawai 0.78441. Taburan ini menunjukkan bahawa sebahagian besar pelajar menggunakan 
teknologi AI secara aktif dalam proses pembelajaran bahasa Arab. Dapatan ini juga menggambarkan 
bahawa teknologi AI semakin diterima sebagai alat sokongan pembelajaran yang berkesan dalam 
kalangan pelajar. Dapatan ini memberi indikasi bahawa teknologi AI telah menjadi sebahagian 
daripada ekosistem pembelajaran digital dalam kalangan pelajar terutamanya pelajar universiti. 
Penggunaan yang tinggi ini juga mencerminkan penerimaan teknologi yang semakin meningkat 
dalam kalangan pelajar, khususnya dalam konteks pembelajaran bahasa yang memerlukan sokongan 
sumber rujukan dan latihan yang berterusan. 
 
5.3 Tahap Motivasi Pelajar 
 

Motivasi merupakan salah satu perkara penting yang mempengaruhi semangat dan 
kesungguhan pelajar dalam mengikuti proses pembelajaran. Setiap pelajar mempunyai tahap 
motivasi yang berbeza, bergantung pada minat, persekitaran dan pengalaman mereka dalam 
pembelajaran. Oleh itu, tahap motivasi pelajar dapat dilihat bagi mengetahui sejauh mana mereka 
mempunyai minat, komitmen dan kesungguhan dalam proses pembelajaran.  

Jadual 3 menunjukkan tahap motivasi responden dalam pembelajaran bahasa Arab 
berdasarkan klasifikasi tahap rendah, sederhana dan tinggi. Dapatan kajian menunjukkan bahawa 
majoriti responden berada pada tahap motivasi yang tinggi iaitu seramai 103 orang (62%). Selain itu, 
seramai 57 responden (35%) berada pada tahap motivasi sederhana dan hanya 5 responden (3%) 
berada pada tahap motivasi rendah. 
 

Jadual 3 
Taburan responden mengikut tahap motivasi 
Tahap Motivasi Frekuensi Peratus (%) Nilai Min Sisihan 

Piawai 
Rendah  (1.00 – 2.33) 5 3 3.8537 0.76703 
Sederhana (2.34 – 3.67)  57 35 
Tinggi (3.68 – 5.00) 103 62 
Jumlah 165 100 

 (Sumber: Data soal selidik 2026)  

Nilai min keseluruhan bagi konstruk motivasi ialah 3.8537 dengan sisihan piawai 0.76703. 
Dapatan ini menunjukkan bahawa penggunaan teknologi AI berpotensi meningkatkan motivasi 
pelajar dalam mempelajari bahasa Arab, khususnya dalam meningkatkan minat, keyakinan diri dan 
kesediaan pelajar untuk meneroka pembelajaran bahasa Arab secara kendiri. 

 
5.4 Analisis Korelasi Hubungan antara Penggunaan AI dalam Pembelajaran Bahasa Arab dengan 
Tahap Motivasi  

 
Analisis korelasi Pearson telah dijalankan bagi mengenal pasti hubungan antara 

pembolehubah bebas iaitu motivasi dengan pembolehubah bersandar iaitu penggunaan kecerdasan 
buatan (AI) dalam pembelajaran bahasa Arab. Jadual 4 memaparkan hasil analisis pembolehubah 
motivasi mempunyai hubungan yang signifikan dengan penggunaan kecerdasan buatan dalam 
pembelajaran bahasa Arab pada aras signifikan p < 0.001. Dapatan ini menunjukkan bahawa faktor 
yang dikaji mempunyai hubungan yang signifikan dan relevan dengan tahap penggunaan AI dalam 
konteks pembelajaran bahasa Arab. 

 
Jadual 4 
Kekuatan pembolehubah dengan penggunaan kecerdasan buatan dalam pembelajaran Bahasa Arab 

Pembolehubah Nilai korelasi pearson, r Nilai signifikan, p Tahap kekuatan 
hubungan 

Motivasi 0.858 < 0.001** Kuat 
**. Correlation is significant at the 0.01 level (2-tailed). 
 

Secara khusus, pembolehubah motivasi menunjukkan nilai korelasi yang tinggi dengan 
penggunaan AI iaitu r = 0.858 (p < 0.001). Berdasarkan klasifikasi Davis (1971), nilai ini menunjukkan 
hubungan yang kuat antara motivasi pelajar dengan penggunaan kecerdasan buatan dalam 
pembelajaran bahasa Arab. Dapatan ini mencadangkan bahawa pelajar yang mempunyai tahap 
motivasi yang lebih tinggi cenderung untuk memanfaatkan aplikasi AI secara lebih aktif dalam 
menyokong proses pembelajaran mereka. Perkara ini selari dengan konstruk dalam instrumen kajian 
yang menunjukkan bahawa penggunaan AI dapat meningkatkan minat, keseronokan pembelajaran 
serta keyakinan pelajar dalam menguasai bahasa Arab. 

Hubungan korelasi yang sangat tinggi ini juga menunjukkan bahawa motivasi memainkan 
peranan sebagai faktor psikologi utama yang mempengaruhi penerimaan teknologi dalam 
pembelajaran bahasa. Dalam konteks pembelajaran bahasa Arab, pelajar yang mempunyai dorongan 
intrinsik yang tinggi lebih cenderung memanfaatkan teknologi AI sebagai alat untuk memperkayakan 
pengalaman pembelajaran, khususnya dalam aspek latihan kendiri, pemahaman kosa kata serta 
pembinaan struktur ayat. Integrasi teknologi AI dalam pendidikan bahasa Arab perlu mengambil kira 
bukan sahaja aspek keberkesanan teknologi, tetapi juga dimensi motivasi pelajar serta nilai etika 
dalam penggunaan teknologi pendidikan. 
 
6. Kesimpulan 
 

Secara keseluruhannya, penggunaan kecerdasan buatan (AI) dalam pembelajaran bahasa 
Arab mempunyai kaitan dengan tahap motivasi pelajar dalam mengikuti proses pembelajaran. 
Penggunaan AI dapat membantu pelajar mendapatkan maklumat dengan lebih cepat, memahami 
sesuatu topik, menjana idea serta menyelesaikan tugasan dengan lebih teratur. Kemudahan yang 
ditawarkan oleh AI juga boleh meningkatkan minat dan keyakinan pelajar untuk mempelajari sesuatu 
perkara, khususnya apabila mereka menghadapi kesukaran dalam memahami bahan pembelajaran. 

Pada masa yang sama, penggunaan AI secara berlebihan tanpa usaha dan pemahaman sendiri boleh 
menyebabkan pelajar terlalu bergantung kepada teknologi. Oleh itu, AI seharusnya digunakan 
sebagai alat sokongan dalam pembelajaran dan bukan sebagai pengganti usaha pelajar. Penggunaan 
AI yang bijak dan terkawal dapat membantu meningkatkan motivasi, di samping menggalakkan 
pelajar untuk lebih aktif, berdikari dan bertanggungjawab terhadap proses pembelajaran mereka. 

Dalam konteks pembelajaran bahasa Arab, perkembangan teknologi kecerdasan buatan (AI) 
masih berada pada tahap yang sedang berkembang berbanding dengan bidang ilmu yang lain. Oleh 
itu, penguasaan AI dalam kalangan pelajar bahasa Arab amat penting bagi membolehkan mereka 
mengikuti perkembangan teknologi semasa serta menyumbang kepada penghasilan dan 
pembangunan aplikasi AI yang lebih relevan dengan keperluan pembelajaran dan pengajaran bahasa 
Arab pada masa hadapan. Perkembangan ABM daripada kaedah konvensional kepada teknologi 
digital menunjukkan bahawa pembelajaran bahasa Arab turut berubah seiring dengan kemajuan 
teknologi. Penggunaan AI bukan menggantikan ABM terdahulu, tetapi melengkapkannya bagi 
mewujudkan pembelajaran bahasa Arab yang lebih interaktif, menarik dan relevan dengan keperluan 
generasi kini. 

